
Sieben gegeen Theben 

Φυγαδευθεὶς οὖν Πολυνείκης ἐκ Θηβῶν ἧκεν εἰς Ἄργος. 

Ἐβασίλευε δὲ Ἄργους Ἄδραστος ὁ Ταλαοῦ· καὶ τοῖς 
τούτου βασιλείοις νύκτωρ προσπελάζει, καὶ συνάπτει 

μάχην Τυδεῖ τῷ Οἰνέως φεύγοντι Καλυδῶνα. Γενομένης 

δὲ ἐξαίφνης βοῆς ἐπιφανεὶς Ἄδραστος διέλυσεν αὐτούς, 

καὶ μάντεώς τινος ὑπομνησθεὶς λέγοντος αὐτῷ κάπρῳ 

καὶ λέοντι συζεῦξαι τὰς θυγατέρας, ἀμφοτέρους εἵλετο 

νυμφίους· εἶχον γὰρ ἐπὶ τῶν ἀσπίδων ὁ μὲν κάπρου 

προτομὴν ὁ δὲ λέοντος. Γαμεῖ δὲ Δηιπύλην μὲν Τυδεὺς 

Ἀργείην δὲ Πολυνείκης, καὶ αὐτοὺς Ἄδραστος 

ἀμφοτέρους εἰς τὰς πατρίδας ὑπέσχετο κατάξειν. Καὶ 

πρῶτον ἐπὶ Θήβας ἔσπευδε στρατεύεσθαι, καὶ τοὺς 

ἀριστέας συνήθροιζεν.  

Ἀμφιάραος δὲ ὁ Ὀικλέους, μάντις ὢν καὶ προειδὼς ὅτι 

δεῖ πάντας τοὺς στρατευσαμένους χωρὶς Ἀδράστου 

τελευτῆσαι, αὐτός τε ὤκνει στρατεύεσθαι καὶ τοὺς 

λοιποὺς ἀπέτρεπε. Πολυνείκης δὲ ἀφικόμενος πρὸς 

Ἶφιν τὸν Ἀλέκτορος ἠξίου μαθεῖν πῶς ἂν Ἀμφιάραος 

ἀναγκασθείη στρατεύεσθαι· ὁ δὲ εἶπεν εἰ λάβοι τὸν 

ὅρμον Ἐριφύλη. Ἀμφιάραος μὲν οὖν ἀπεῖπεν Ἐριφύλῃ 

παρὰ Πολυνείκους δῶρα λαμβάνειν, Πολυνείκης δὲ 

δοὺς αὐτῇ τὸν ὅρμον ἠξίου τὸν Ἀμφιάραον πεῖσαι 

στρατεύειν. Ἦν γὰρ ἐπὶ ταύτῃ· γενομένης γὰρ †αὐτῷ 

μάχης πρὸς Ἄδραστον, διαλυσάμενος ὤμοσε, περὶ ὧν 

ἂν Ἀδράστῳ διαφέρηται, διακρίνειν Ἐριφύλῃ 

συγχωρῆσαι. Ὅτε οὖν ἐπὶ Θήβας ἔδει στρατεύειν, 

Ἀδράστου μὲν παρακαλοῦντος Ἀμφιαράου δὲ 

ἀποτρέποντος, Ἐριφύλη τὸν ὅρμον λαβοῦσα ἔπεισεν 

αὐτὸν σὺν Ἀδράστῳ στρατεύειν. Ἀμφιάραος δὲ 

ἀνάγκην ἔχων στρατεύεσθαι τοῖς παισὶν ἐντολὰς ἔδωκε 

τελειωθεῖσι τήν τε μητέρα κτείνειν καὶ ἐπὶ Θήβας 

στρατεύειν.  

φυγαδεύω: aus dem Land verjagen 

ὁ νυμφίος: Bräutigam 

ἡ προτομή: beim Tier das, was das 
πρόσωπον beim Menschen ist: 
Brustbild 

ὁ ἀριστεύς, -έως: der Beste, Vornehmste 

ὁ ὅρμος: Schnur, Kette; Ankerplatz 

ἡ ἐντολή: Auftrag, Befehl 

Ἄδραστος δὲ συναθροίσας στρατὸν σὺν ἡγεμόσιν ἑπτὰ 

πολεμεῖν ἔσπευδε Θήβας. Οἱ δὲ ἡγεμόνες ἦσαν οἵδε· 
Ἄδραστος Ταλαοῦ, Ἀμφιάραος Ὀικλέους, Καπανεὺς 

Ἱππονόου, Ἱππομέδων Ἀριστομάχου, οἱ δὲ λέγουσι 

Ταλαοῦ. Οὗτοι μὲν ἐξ Ἄργους, Πολυνείκης δὲ 

Οἰδίποδος ἐκ Θηβῶν, Τυδεὺς Οἰνέως Αἰτωλός, 

Παρθενοπαῖος Μελανίωνος Ἀρκάς. Τινὲς δὲ Τυδέα μὲν 

καὶ Πολυνείκην οὐ καταριθμοῦσι, συγκαταλέγουσι δὲ 

τοῖς ἑπτὰ Ἐτέοκλον Ἴφιος καὶ Μηκιστέα.  


